
ЯК ЗАВАРВАЛІ ВЯРБЛЮДЖУЮ КАЛЮЧКУ 
 

Пяць год жыве маладая сям’я Александровічаў 

у вёсцы Слабада Сіроцінскага сельскага Савета. 

Прыехалі па аб’яве, якую прачыталі ў Мінскім 

інстытуце. У ёй гаварылася, што Слабадской сярэдняй 

школе Шумілінскага раёна патрабуюцца настаўнікі 

чарчэння, малявання, працы, пачатковых класаў. 

Прадастаўлялася жыллё. Вольга заканчвала завочна 

педагагічны інстытут, маючы ў багажы Аршанскае 

педвучылішча. Гэтае ж вучылішча закончыў Вадзім. 

Усё як быццам задавальняла, маніла магчымасць 

атрымаць свой вугал, таму і рушылі на Шуміліншчыну. 

Тут, у вёсцы, мала хто ведае, што Вадзім Александровіч – ветэран вайны ў Афганістане. Ды і што 

казаць, калі Оля, выходзячы замуж за Вадзіма, і не падазравала пра Афганістан, пакуль свякроў 

пры пераездзе не ўручыла ваенную форму і іншыя рэчы. «Гэта чыё?» – спытала маладая 

нявестка. «Вадзімава», – проста адказала свякроў. – А ты не ведала?» Потым ужо Вадзім паказаў 

ваенны білет, фотаздымкі, імянныя ручныя камандзірскія гадзіннікі ад калегіі КДБ, якія 

захоўваюцца ў сям’і. Хлопец, які сам родам з Клецкага раёна, што на Міншчыне, прызываўся на 

ваенную службу з Оршы, бо там паспеў да 18-годдзя адвучыцца ў педагагічным вучылішчы адзін 

год. Спачатку, як быццам было рамантычна: трапіў на Чорнае мора, у Анапу, дзе шэсць месяцаў 

знаходзіўся ў вучэбным цэнтры і атрымліваў ваенную спецыяльнасць рулявога сігнальшчыка. 

Хутка стала вядома, для якіх мэт вучыўся. Група маладых хлопцаў па заканчэнні вучэбкі была 

перапраўлена самалётам у Душанбэ, пасля поездам да Тэрмеза, а затым на раку Амудар’ю, што 

дзяліла Савецкі Саюз і Афганістан. 

– 23 кастрычніка 1987 года ў 4 гадзіны ночы стаяў на беразе ракі, – успамінае Вадзім 

Аляксандравіч. – І з заміраннем сэрца глядзеў на другі бок, дзе чуліся стрэлы і выбухі, дзе па небе 

мільгалі агні. Мабыць, толькі тады мы, маладыя, адчулі ўсю сур’ёзнасць сітуацыі. Весялосці і 

дзіцячасці як ні было. 

Аказалася, што трапіў салдат у спецыфічныя войскі Камітэта дзяржаўнай бяспекі. Марскія 

пагранвойскі – гэта не проста пагранічнікі. 

Многія выпрабавзнні выпалі на долю Вадзіма. Неаднаразовыя сумесмыя баявыя аперацыі, 

дэсантразведкі, суправаджэнні каравана на порце Шэрхан, сутыкненні з непрадказальнымі 

афганцамі і г. д. І сёння часта ўспамінаецца, як пілі ваду з таблеткамі, як заварвалі вярблюджую 

калючку, як лавілі, бывала, 150-кілаграмовых сомаў, як выконвалі амаль магчымыя заданні, з якім 

хваляваннем і перажываннем сустракалі і суправаджалі савецкіх воінаў з таго берага. 

Пасля 15 лютага Вадзім яшчэ заставаўся на сваім баявым месцы да мая 1990 года (усяго 

тры гады) – ахоўваў дзяржаўную мяжу. Звольніўся з радоў Узброеных Сіл у званні старшыны 

першай стацці. Пасля арміі закончыў педвучылішча, жаніўся, спрабаваў паступіць у міліцэйскую 



школу, але па стану здароўя не прайшоў. Для арміі – годны, для міліцыі – не зусім. Бывае і так. Не 

ўсім падзяліўся Вадзім, многае патаемнае засталося пры ім. «Пра некаторыя моманты ведаць не 

варта, не дазволена. КДБ...» 

Л. Марчанка 

 


